ՀԻՄՆԱՎՈՐՈՒՄ

1. Իրավական ակտի անհրաժեշտությունը (նպատակը). 
«Գնման գործընթացը կազմակերպելու մասին» կառավարության որոշման նախագծի ընդունումը պայմանավորված է Երևան քաղաքի Աջափնյակ համայնքի Սիլիկյան թաղամաս 12-րդ փողոց N 86 հասցեի շուրջ 15 հեկտար հողամասում Հակակոռուպցիոն կոմիտեի վարչական շենքի կառուցման նպատակով կնքված պայմանագրերում փոփոխությունների կատարման անհրաժեշոտթւյամբ։   
2․Ընթացիկ իրավիճակը, խնդիրները և առաջարկվող կարգավորման բնույթը
ՀՀՔԿ-ԳՀԽԾՁԲ-21/21 և ՀՀՔԿ-ԲՄԱՇՁԲ-21/8 ծածկագրերով ֆինանսական միջոցների առկայությամբ գնման գործընթացների շրջանակներում ՀՀ քաղաքաշինության կոմիտեի (այսուհետ՝ Կոմիտե) պատվիրատվությամբ իրականացվել են  Երևան քաղաքի Աջափնյակ համայնքի Սիլիկյան թաղամաս 12-րդ փողոց N 86 հասցեում տեղակայվող Հակակոռուպցիոն կոմիտեի վարչական շենքի կառուցման աշխատանքների որակի տեխնիկական հսկողության խորհրդատվական ծառայության մատուցման և կառուցման աշխատանքների ձեռքբերման գնման գործընթացները՝ 2021 թվականին ձեռք բերված նախագծանախահաշվային փաստաթղթերի հիման վրա։ 
Նախագծանախահաշվային փատաթղթերն ընդունելուց հետո, շինարարության աշխատանքների ձեռքբերման գնման գործընթացին զուգահեռ, նախագծանախահաշվային փաստաթղթերի համալիր փորձաքննության շրջանակներում «շրջակա միջավայրի վրա ազդեցության գնահատման փուլում պարզվել է, որ Երևան քաղաքի Աջափնյակ համայնքի Սիլիկյան թաղամաս 12-րդ փողոց N 86 հասցեի շուրջ 15 հեկտար հողամասը հանդիսանում է հուշարձանային գոտի (համաձայն առկա քարտեզների տարածքը հանդիսանում է դամբարանադաշտ)։ 
Խնդրի պարզաբանման, անհրաժեշտ ուսումնասիրություն կատարելու և կարգավորման ուղիներ փնտրելու նպատակով Կոմիտեն հարցը քննարկել է ՀՀ կրթության, գիտության, մշակույթի և սպորտի նախարարության հետ։
ՀՀ կրթության, գիտության, մշակույթի և սպորտի նախարարությունը խնդրի կարգավորմանն ուղղված միջոցառումների շրջանակներում դիմել է ՀՀ գիտությունների ազգային ակադեմիայի «Երկրաբանական գիտությունների ինստիտուտ ՊՈԱԿ-ին։ Վերջինիս կողմից կատարվել է տարածքի նախնական ուսումնասիրություն, և տարածքում դամբարանների առկայությունը պարզելու նպատակով առաջարկել է կատարել գեոռադարային հանույթ։ ՀՀ կառավարության 2022 թվականի մարտի 24-ի N 388-Ն որոշմամբ 10 մլն դրամ արդեն իսկ հատկացվել է վերոնշյալ ծառայությունը ձեռբերելու նպատակով:
[bookmark: _GoBack]Նշված միջոցառումը կտևի շուրջ 3 ամիս՝ պայմանով, որ բարենպաստ կլինեն նաև բնակլիմայական պայմանները, ինչից հետո կիարականացվի նյութերի վերլուծություն (ևս շուրջ 1 ամիս) և տարածքում հուշարձաններ չհայտնաբերելու դեպքում պետք է իրականացվի համապատասխան գործընթաց՝ համաձայն որի պետք է շրջանառվի կառավարության որոշման նախագիծ, որով նշված հուշարձանը կհանվի Հայաստանի Հանրապետության Երևան քաղաքի պատմության և մշակույթի անշարժ հուշարձանների պետական ցուցակը հաստատելու մասին ՀՀ կառավարության 7 հոկտեմբերի 2004 թվականի N 1616-Ն որոշմամբ հաստատված ցանկից, ինչից հետո միայն հնարավոր կլինի ստանալ շինարարության թույլտվությունը և մեկնարկել շինարարական աշխատանքները։ Նշված գործընթացը նախնական գնահատմամբ կտևի ընդհանուր շուրջ 6 ամիս:
Կազմակերպած գնման գործընթացների արդյուքում՝ 2022 թվականին հատկացված ֆինանսական միջոցների շրջանակներում ներկայացրած պայմանագրի և որակավորման ապահովման բանկային երաշխիքների հիման վրա 2022 թվականի փետրվարի 3-ին և մարտի 30-ին կնքվել են համապատասխանաբար  N ՀՀՔԿ-ԳՀԽԾՁԲ-21/21 և NՀՀՔԿ-ԲՄԱՇՁԲ-21/8 գնման պայմանագրերը:
Հարկ է նշել որ.
•	հողատարածքի գեոռադարային ուսումնասիրությունները դեռևս չեն իրականացվել, 
•	այն պարագայում, եթե հերքվի հողատարածքում դամբարանների առկայությունը՝ հուշարձանային գոտու ցանկից հանելու գործընթացը պետք է իրականացվի ՀՀ կառավարության որոշմամբ, ինչը ևս կտևի որոշակի ժամանակ,
•	Կապալառուն՝ պայանագրին կից ներկայացվող պայմանագրի և որակավորման ապահովման երաշիքներից բացի, համապատասխան երաշխիքի առկայությամբ կարող է պահանջել նաև կանխավճար։ Աշխատանքների մեկնարկի անհնարինությամբ պայմանավորված կապալառու կազմակերպության նկատմամբ պարտավորություններ սահմանելը, բանկային երաշխիքներով ծանրաբեռնելը և կանխավճարի տրամադրումը համարում ենք ոչ նպատակային և ռիսկային՝ հետագայում դրանից բխող իրավական պահանջներով ու հետևանքներով՝ ընդհուպ մինչև պայմանագրի լուծման դեպքում կորցրած շահույթի փոխհատուցումը։
2022 թվականին կնքված թիվ ՀՀՔԿ-ԲՄԱՇՁԲ-21/8 և 2022 թվականի փետրվարի 3-ին կնքված թիվ ՀՀՔԿ-ԳՀԽԾՁԲ-21/21 պայմանագրերի շրջանակներում հետագայում կառուցման աշխատանքներն իրականացնելու նպատակով որոշման նախագծով սահմանվել են գնման գործընթացի համար անհրաժեշտ պայմաններ։
 Հարկ է  նշել, որ «1228․ Հակակոռուպցիոն քաղաքականության մշակում, ծրագրերի համակարգում և մոնիտորինգի իրականացում» ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառման գծով գումարը նախատեսված է Հայաստանում արդարադատության ոլորտի բարեփոխումների իրականացմանն աջակցելու նպատակով ԵՄ հատկացված միջոցներից։ 
3.Ակնկալվող արդյունքը
Նախագծի ընդունման արդյունքում կապահովվի Երևան քաղաքի Աջափնյակ համայնքի Սիլիկյան թաղամաս 12-րդ փողոց N 86 հասցեի շուրջ 15 հեկտար հողամասում Հակակոռուպցիոն կոմիտեի վարչական շենքի կառուցման աշխատանքները՝ տարածքի ուսումնասիրությունից հետո։ 
4.Նախագիծը մշակող պատասխանատու մարմինը
Որոշման նախագիծը մշակվել է Հայաստանի Հանրապետության արդարադատության նախարարության կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
ՀՀ կառավարության սույն որոշման նախագծի ընդունումը ՀՀ 2022 թվականի պետական բյուջեի եկամուտների և ծախսերի փոփոխության չի հանգեցնի:

6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է  Հայաստանի Հանրապետության կառավարության  2021-2026թթ. ծրագրի 5․5 կետին, Հայաստանի Հանրապետության հակակոռուպցիոն ռազմավարությանը և դրա իրականացման 2019-2022 թվականների միջոցառումների ծրագրին:

